故鄉的代誌        作者:六年甲班許淑梅
一工下早仔，阿爸說今仔日媽祖宮有廟會，問我欲去無。我嘛無代誌做，就答應阿爸，準備佮逐家做伙去鬥鬧熱。
「咚咚鏘！咚咚鏘！」鬧熱的聲音一直對頭前傳過來，原來是掛香的陣頭又閣來矣。一看過去，廟前都是滿滿的人，逐家都是來逗鬧熱。一陣炮仔聲了，「千里眼」佮「順風耳」慢慢行過來，佇廟埕前踅來踅去，看起來就親像咧佮廟裡的神明講話；弄獅隊的兩隻獅子覆佇塗跤，輾過來又閣輾過去，實在足活潑；攑頭看，弄龍的佇天頂飛來飛去，那親像咧佮自己走相掠。上蓋鬧熱的來囉，扛轎的人踏著仝款的跤步，有節奏的行過來閣行過去，整齊到足厲害。落尾，迎神明的人點火放炮仔，「ㄅㄥˋ」一聲，白色的煙真快著散開，替原本鬧熱的氣氛閣加分袂少。
好奇的我倚近去看，神轎外面有真濟媠噹噹、色水閣濟的雕刻；內底囥一尊金光閃閃的媽祖神像，神像予一堆五花十色的花蕊圍咧，邊仔倚佇千里眼佮順風耳，頭前的香爐，霧著白煙，看去裡親像一間有樣的小廟。我行進去天后宮，看著一个閣一个的信徒，有的人攑香拜，有的人跪佇塗跤，雙手合掌做伙拜，不管是少年人，還是老歲仔，逐家攏足誠心咧佮媽祖娘娘祈求平安。看著媽祖娘娘慈祥的面容，我嘛受感動，雙手攑起來拜，佇心內大聲講出我的願望，希望媽祖娘娘會當聽著我的心聲。
坐佇阿爸的車頂，我一直咧想頭拄仔鬧熱的情形，感覺真趣味。我共阿爸講，若是後擺猶有機會，一定要揣我作陣來。
